
ШЕРХАН МҰРТАЗА НАҚЫЛ СӨЗДЕРІНІҢ ҰЛТТЫҚ СИПАТЫ ЖӘНЕ 

БЕРІЛУ ЕРЕКШЕЛІКТЕРІ 

 

Аңдатпа. Әрбір ойды шағын, әрі қысқа қайырып жеткізу – үлкен 

шеберлікті қажет етеді. Бұл тұрғыда, Шерхан Мұртазаның кесек тұлға екендігі 

бағамдалады. Тұлға ретінде қалыптасуында рухани нәр алған бастаулары, 

тәлімдік идеялары мен халық жазушысы ретіндегі мазмұндық даралығының 

үйлесімділігін Шерхан Мұртазаның көркем шығармаларынан ғана емес, әр 

жылдардағы жазылған өзіндік ой-толғамдарынан айқын көруге болады. Ұлы 

Абай негізін салған нақыл сөздер шоғырын өзінше байытып, халық 

даналығынан терең сусындағанын, халықтық мәселелерді көтеруде сәтті 

қолдана біледі. Бұл мақалада халық жазушысы Шерхан Мұртазаның нақыл 

сөздерінің ұлттық сипатын зерттеудің маңыздылығы қарастырыла келе, 

ойшылдық, ұстаздық көзқарастарының  өзіндік берілу ерекшеліктері 

көрсетіледі. Атап айтқанда, исламдық теологиямен байланыстылығы, 

эстетикамен де астасып жатқандығы, таза қазақы этикалық ұғымдар жүйесінің 

еркін берілгендігі, өзіне дейінгі ұлттық  дүниетанымнан тамыр тартып, олармен 

сабақтасып жатқандығы, адамгершілік ой-толғамдарының өзінің өмірлік 

тәжірибесімен де байланыстылығы  және қазіргі заманауи өзекті болып отырған 

тәрбиелік құндылықтарға тікелей байланысты құрылғандығы, т.б. Жазушылық 

пен қайраткерлікті қатар алып жүріп, ұлт жанашырына айналған Шерхан 

Мұртазаның  нақыл сөздерінің ұлттық тәрбиедегі маңызы  түрлі рухани 

негіздер арқылы дәйектелді.  Кейбір тәмсілдері мен нақыл сөздерінің халық 

арасында жиі қолданылып, өзіндік афоризмге айналғандығы ондағы маңызды 

ұлттық мәселелерге қатысты екендігі ғылыми негізделеді.  

Түйін сөздер: Шерхан Мұртаза, ұлттық құндылықтар, нақыл сөздер, 

әдебиет, ұлттық тәрбие, адамгершілік. 

Кіріспе. Әpбip ұлттың гeнoфoндының нeгiзi – тaнымaл тұлғaлapдaн 

тұpaды. Ұлттың aқыл-oйын, пapacaтын құpaйтындap дa ocы тoп, яғни тұғыpлы 

тұлғaлap. Oлap – зaмaнның жeлiнeн ықпaйтын, шындықтaн қaшып бұқпaйтын, 

caбыpы үгiлмeйтiн, ұcaққa үңiлмeйтiн, көкipeгi cыp-caндығын пeндeшiлiктeн 

тaзa ұcтaйтын, өнepдi өpicтeтiп, ғылымды өpгe cүйpeйтiн epeкшe тaлaнт иeлepi. 

Тұлғaлap – өмip-өзeн қaлaй тyлaп жaтca дa, yaқыт қaндaй өзгepicкe түcce дe 

apнacынaн ayмaйды, тapиxтың тaмыpын дәл бacaды. Eл бacынa күн тyып, 

бaғытын тaппaй жaңылғaндa  eң aлдымeн тұлғaлapын iздeп тaбaтыны, үлкeн 

үмiт apтaтыны дa coндықтaн бoлca кepeк.  

Қазіргі қоғамымызда осы бір тұлға деген сөзді барынша байыптап, 

байсалды қорытынды жасап, елеп-екшеп қолданған дұрыс сияқты. Бұл сөздің 

барынша салмақты, екінің біріне қолданыла бермейтін ерен қасиеті бар. Ал 

кейбір сөз қадіріне жете бермейтін танушылар көбейіп, әдебиет пен тарихтың 

өзі тұрмақ иісі мұрнына бармайтын, қоғамы үшін, елі үшін қасқайып бірде бір 

ақиқат айтпақ түгілі сөзін жеткізе алмаған, басшылықты өзінің ой-санасымен 

иіріп әкете алмаған, халық оны қайсар ұл ретінде мойындамаған адамдарды 

«тұлға» деп, оларды танытуға барынша жан салып, қарекет қылып 

отырғандығы қынжылтады.  

«Тұлға дегеніміздің өзіне адам дамуының ең шыңы» деген анықтама 

берілген [1, 51]. Ал, А.Н. Андреевтің пайымдауынша, әрбір кезеңде өнер мен 

ақиқат ара қатынасы түрліше түсіндіріліп, тұлғаның эстетикалық үлгісі әртүрлі 

ұстанымдармен тұжырымдалған [2, 82].   

Қалай десек те, халқымызда рухани даму мен адами жетілудің шыңына 

көтеріліп, елдік пен ерліктің үлгісіне айналған тұлғалар аз болмаған.  Тұлғаның 

өзіндік ерекшеліктері өте көп. Соның ішінде, Шерхан Мұртаза болмысы биік 

тұлғалардың санатынан. Қолына қалам ұстап, аумалы-төкпелі замандағы ел 

тағдырын, азамат жайын қалың-қалың кітап етіп жазған, сонда да шаршамаған, 

қайта ұлт, қайсар тұлға алдындағы перзенттік парызы жігерлендіріп, талай 

«сарсаңға» қасқайып төтеп берген де Шерхан Мұртаза болатын. Осындай кесек 

тұлға, кенен дарын шығармашылығында ұлттық құндылықтарымыздың қайсысы 

болмасын тереңнен қозғалып, түсіндіріледі. Бұлар өз кезегінде  бүгінгі оқыту мен 

тәрбиенің өзекті мәселелерінің оң шешілуінің тиімді тетігі екендігі даусыз.  

Жалынды публицист, бесаспап журналист, рухани ұстаз, шебер 

аудармашы, дарынды драматург, қоғам қайраткері, ойшыл Шерхан Мұртаза 

шығармашылығы – кең арналы. Десек те, зерделеп, толғамды тұжырымдарын 

ұрпақ тәрбиесінде кеңінен пайдалану кенжелеп келеді. Осы себепті де, алдағы 

уақытта өзіндік мектеп қалыптастырған Шерхан Мұртаза әлемі түрлі аспектілер 

тұрғысынан жан-жақты қарастыруды қажет етеді.  

Әдістеме және зерттеу әдістері. Еліміз тәуелсіздікке қол жеткізгеннен 

кейін, ұлтымыздың бірегейлену үдерісін қайтадан жаңғырту қолға алынып, қазақ 

болмысының руханилық деңгейінің биіктігін паш ету жолға қойылып келеді. Осы 

жолда, ұлттық өрлеудің биігінде болған Шерхан Мұртаза өркениетті қоғам 

болудың бірден-бір арқауын адамдық пен адамгершіліктен іздейді. Өмірлік 

шындықтан көркемдік шешім түйіндеген жазушылық әрекеті ойшылдыққа 

ұласты. Оның шығармашылығының жемісі, ондағы көтерген мәселелері, қоғамдық 

әрекеті тұнып тұрған өмірлік мәселелер десек қателеспегеніміз.  

Әрбір ғылымның өзіндік биігі, жеке логикасы болады. Соның ішінде жеке 

тұлғаны танып-білу, рухани маңызын зерделеудің қоғамдық әлеуеті зор. 

Өйткені, тұлғатану - жан-жақты ғылым. Әрбір тұлғаны тану оның азаматтық 

болмысын танытудан бастау алады. Ал, адам әлемі – жұмбақ. Оның сырлары 

өте көп. Осы  тұрғыдан алғанда, бүгінгі шерхантану ғылымының да жаңаша 

міндеттері айқындалып келеді. Алға қойған мақсат-міндеттерге толыққанды 

қол жеткізіп, жазушы толғамдарының тәрбиелік маңызын дәйектеуде талдау, 

дәйектеу, жүйелеу, Шерхан Мұртаза  шығармашылығына қатысты пікірлерді 

жүйелеп, қорыту зерттеу мақаланың негізгі әдістері болып табылады.  

Талқылау мен бақылау. «Қазақ көркем әдебиетінің тарихында Шерхан 

Мұртаза ағамыздың орнына ешбір ақын – жазушы таласа алмайды» деген еді 

ақын қарындасы Ф.Оңғарсынова. Ия, бұл тұжырым бүгінде әбден дәлелденді. 

Шерхан Мұртазаның «Қызыл жебе», «Бесеудің хаты», «Бір кем дүние» деген 

шығармалары тәуелсіздікті орнату мен  нығайтуда басты  қару болды, 

жазушының бұл әрекетін майданға шыққанмен бірдей ерлік екенін бүгінгі 

жастар бағалауда.  

Шерхан Мұртаза жаһанда жан баласына бас иіп, тізе бүгіп көрмеген. 

Мұны біреу ерлік дейді, біреу әділдік дейді, үшінші біреу кемеңгерлік дейді. 

Бәрінің де сөзінің жаны бар.  

Байырғы қазақ кемеңгерлері иілмейтін бастың, бүгілмейтін тізенің 

болмайтынын айтады. Шынында бұл кісінің тізе бүгіп бас иетінінің бірі – 

құдайдың алды, екіншісі – халықтың алды. Осы себепті де, халықты пір тұтқан 

Ш.Мұртаза  - дана тұлға. Жақсылықтың жаршысы, әділдіктің алдаспаны болды, 

даналықтың сөзін сөйледі. Шығармашылық қызметінде жақсылыққа жар 

болды, үзілгенді жалғады, өшкенді жандырды, өлгенді тірілтті. 

Саналы ғұмырында тамырын тым тереңге жайып, туған халқымен біте 

қайнасып, біртұтасқа айналған Шерхан рухы  күн өткен сайын биіктеп келеді. 

Оның кепілі – бүгінгі ұрпақтың тәрбие құралына, жастар ғана емес, бар көзі 

қарақты қауымның ой толғанысын жеткізетін нақыл сөздері мен  тәмсілдері. 

Мол мұрасы мен қайраткерлік тұлғасымен, ұлылық қалпымен өзінің шексіз 

сүйген қазағымен бірге мәңгі жасап, тарихи тұғыры биіктеп келеді. 

Ш. Мұртаза қоғамның қай жаңалығын сөз етсе де, ұлтымыздың 

абыройын, мүддесін ойлады. Ұлттық менталитетімізге жат қылықтарды үнемі 

сын нысанасына алып, өз шығармаларында қазақ даласының кеңдігімен бірге 

дарқан көңілі, адал еңбектің жемісін көрген абыройлы азаматтар, қанға сіңген 

қасиетпен төрт түлігін дәріптеген қарапайым қазақ баласы асқақ арманмен 

астастырыла суреттеледі. Халқына ұшан-теңіз еңбек сіңірген, тоталитарлық 

режимнің құрбаны болған алаштың ардақтысы Тұрар Рысқұловты ортамызға 

қайта оралтып, ұлттық рухты көтеруге қосқан өлшеусіз үлес қосқан Ш. Мұртаза 

қандай тақырыпты қозғаса да, нендей қызметтің тізгінін ұстаса да халқының 

рухани болмысын биіктетуге қызмет етті.  

Шындығында, бүгінгі күнге дейін адамзаттың әлеуметтік өмірінің тарихы 

өте алуан түрлі. Жаһандық геосаяси жағдайға байланысты дүркін-дүркін елеулі 

өзгерістер болды. Мұның нәтижесінде, «Бір кездері үрей тудырған мемлекеттер 

бүгінде де жоқ. бүкіл тайпалар мен көп халық тентіреп, кейбірі жаңа ұлт болып 

қайта қосылса, кейбірі басқа ұлттарға қосылды. Жаңаша, өзіндік әдет-

ғұрыптары бар мемлекеттер пайда болды. Дегенмен, бірегей табиғаттың 

ерекше күші әсерінен олардың өткен тарихы мен  генетикалық ерекшеліктері 

ұмытылмайды, тарихжадысында бұрынғы өмірінің бастапқы негізі сақталады 

екен. Керісінше мотивация береді» [3, 263].  

Демек, әрбір заманда бұрынғы рухани байлықтың жаңаруы, дамуы және 

қалыптасуы ерекше. Оның қалыптасуы мен дамуында тұлғалар шоғырының 

орны тым бөлек. Сол шоғырдың басында тұрған  

Ш. Мұртаза шығармашылығының жаңару жолындағы қазақ қоғамында, 

әлеуметтік ортада, ойлы кеңістікте, бүкіл түркілік қоғамдастықта алар орны бір 

төбе. Олай дейтініміз, қаламгердің өз заманында қозғаған тақырыптары мен 

проблемалары бүгінгі күннің өзекті тақырыбына айналып отыр. Қоғамның 

кертартпа құбылыстарымен күресудегі нысанасына дәл тиетін өткірлігі мен 

көркем тілі, ойды орамды берудегі публицистік шеберлігі қазіргі қаламгерлер 

үшін  үлгі аларлық шеберлік мектебі.  

 Шерхан Мұртазаның  нақыл сөздерінің тақырыптары сан алуан. Оларды 

оқыған оқырман түрлі ойға қалады. Себебі, жазушы ашпаған тақырып 

қалмаған сияқты. Дәлірек айтсақ, тойымсыздық, мейірімсіздік, нысапсыздық, 

әділетсіздік, кемдік, санасыздық, сауатсыздық, ғашықтық, жетіспеушілік, 

достық, өкініш, білімсіздік, сағыныш, еліміздегі демографиялық жағдай, 

қанағатсыздық, төзімділік, имандылық, заман теңсіздігі, аңдар мен табиғатты 

қорғау, асыра сілтеушілік, дін мен салт-дәстүрді дәріптеу, репрессия 

құрбандарын жоқтау, жемқорлық пен парақорлық, билік басындағы 

басшылардың саяси сауатсыздығы мен жіберген кемшіліктері, жауапсыздық, 

ақылсыздық, ана тілін қадірлеу, т.б. Бұл аталған тақырыптарды – бүгінгі күннің 

ең өзекті мәселелері деуге болады. Сол тақырыптарды жазушы ешкімнен 

тайсалмай жазады. Өзі де жалынды публицист ретінде мәселені дөп басып, дәл 

айта білді. Солардың ешқайсысынан көпірме қызыл сөзді кездестірмейсіз. Әр 

сөзінен мірдің оғындай нақтылықты, шешеннің сөзіндей тапқырлықты, 

сонымен бірге адамның шабытын қамшылайтын, намысын оятатын  қанатты 

ойларды аңғарылады. 

Бұл ерекшеліктің бәрі жалпы жазушы шығармашылығының өн бойына 

созылып жатыр. Жазушының көптеген нақыл сөздері мақал-мәтелдермен тамырлас 

және халық арасында көптеп қолданылады. Өйткені, Ш.Мұртаза «Егемен 

Қазақстан», «Жас алаш», «Қазақ әдебиеті» секілді үлкен газеттердің және «Жалын» 

мен «Жұлдыз» журналдарының  бас редакторы болған. Бірнеше рет депутат болып 

сайланған. Осы себепті де, Шерхан Мұртаза халықпен көп араласып, оның мұңын 

мұңдап, жоғын жоқтаған. Нақыл сөздерінің барлығы да ұлттық мәслелерді қозғаған. 

Жазушының біреудің көңіліне қарап әңгіме жазбайтындығын да аңғару қиын емес. 

Керісінше, оның қаламынан туған көсемсөздің барлығы ел мүддесіне, халық қамына 

арналған. Содан да шығар, Шерхан ағамыз жазған шығармалар  біреуге түрпідей 

тисе, біреудің айызын қандырады, ал қалың оқырман оның әрбір сөзін Тәңірдің 

сөзіндей асыға күтіп, құныға оқиды. Осы жерде мен Шерхан Мұртазаның мына бір 

сөзін келтіргім келеді: 

«Жастарға айтар ақылым – ұлтты көбейтуді ойлау керек. Тәуелсіз 

еліміздің болашағын сақтап қалу үшін өзгелермен иық тіресетіндей болуымыз 

қажет. Халықтың болашағын, еліміздің ертеңін бүгіннен ойлайық» [4, 211].  

Бұл – аға сөзі, аға ақылы.  

Жетпіс жыл бойы бодандықтың құрсауында болып, өз шерін өзі шерте 

алмаған халқымыздың егемендігін алғаннан кейін де әлі де жалтақтықтан арыла 

алмай, ана тілі мен орыс тілінің мәртебесін тең ұстауы, батыстың даңғаза 

мәдениетіне еліктеушіліктің көп болуы қазақтың Шер-ағасын қатты алаңдатып, 

аттанға басады. Өз айқайының назардан тыс қала беруі жазушыны 

ашындырады. Халық қалаулысы бола отырып та, бұра тартқан депутат 

әріптестеріне: «Ау, ағайын, ақылға, адамгершілікке кел. Тіл деген – ұлт деген 

ұғым. Тіл құрыса – ұлт құриды. Ана тіліміздің мәртебесін көтеру, басқа 

тілдердің бағын байлау емес қой» - деп ақылға шақырады. «Ұлт және сана» атты 

телехабардың авторы мен жүргізушісі ретінде Шераға ұлттық руханиятқа зор 

еңбек сіңіре білді. Баспасөз беттерінде жазылған мақалалары мен 

журналистерге берген сұхбаттарында да Шерағаның өмірге деген ерен 

сүйіспеншілігін, қажыр-қайратын байқаймыз. «Менде қамығу деген болмайды. 

Жүдеп-жадай беретін болсақ, әлдеқашан су түбіне кетіп қалған болар едік. 

Менде түрлі қиыншылықтармен күресе білу деген ұғым бар. Боркемік болу – 

кісі сүйер қылық па?» [5, 333], - деген ойларының тәрбиелік мазмұны терең. 

Қоғам қайраткері ретінде өмірлік тағылым алып келе жатқан алыптар туралы 

да Ш.Мұртаза таза сезіммен, іңкәр көңілмен жазады.  

«Уақыт – ірі көзді елек тәрізді деседі. Оның елегінде ересендер ғана 

қалады», «Ұлы заманға ұлы адамдар ғана айна бола алмақ», т.б. сөздері нақыл 

сөздерге айналып, халықтық философияның қазынасына қосылды. Көрнекті 

қаламгер Т. Ахтановты «Айға шағылған найза» десе, әңгіме жанрының шебері 

Б.Майлин туралы «Алыптың анасы - халық», белгілі драматург 

Қ. Мұхамеджанов туралы «Тау басындағы тас жарған» мақалаларын жазып, 

ғалым, аудармашы С. Дәуітовті «Ғылым мен әдебиеттің телқоңырына», 

Ә. Кекілбайұлын «Жампозға» балап, аталған тұлғалардың шын болмысын 

ақтарыла жазып, әдебиеттегі ерен еңбектерін бірде естеліктермен бедерлеп, 

бірде шынайы адамдық сезімдермен  суреттеп, жазады. Сондай-ақ, 

Ш. Мұртазаның «Қазақтың Шерағасы» деп аталуының өзі оның ана тілдің 

тағдыры талқыға түскен уақытта «Қос тіл тек жыланда ғана болады» немесе 

«Қазақша сөйлемейтін қазақтар – анасын буындырып өлтіргендер», «Өз ана 

тілін менсінбейтіндер – өз ұлтын үш рет өлтіргендер» деп ашық айтып, 

халықтық мәселелерді көтере білуінен болды.  

Ана тіліміз – тәуелсіздігіміздің басты белгісі, оны құрметтеп, сақтауымыз 

керектігін үнемі айтудан шаршамаған Ш. Мұртаза нақыл сөздерінің негізгі 

арнасы – осы ұлттық діліміз, туған тіліміз бен жерімізге, адамгершілік 

мәселелеріне арналды. Мәселен: 

«Тіл деген бізге өткен дәуірлерден қалған асыл мұра. Бізді жаратқан ата-

бабаларымыз өткен. Олар бізге, өзгесін қойғанда, мұралыққа тап-тамаша тіл 

қалдырған. Ол тіл атамыздың ақылынан, анамыздың сүтінен жаралған. 

Адам жүрегін елжіретер құдірет тек әдебиет пен өнерде ғана бар. 

Абайды жаттап қана қоймай, оны жан-тәнімен түсінген адам 

жаманшылыққа әсте бармас, адалдық жібін аттамас. 

Халықтың ұлттық рухы сөнген күні – халық халық болудан қалады» [6, 

225-256], - дейді. 

Әдебиеттанушы ғалым, белгілі сыншы С. Әшімбаевтың «Адамгершілік. Бұл 

сөздік қорымызда сөлі ерекше, мәні мәнгілік айқын, салмағы пара-парсыз 

парасатты сөз. Сөз ғана емес, адамның ең  асыл қасиеттерін айқындайтын бірден-

бір аяулы ұғым. Ұғым ғана емес, тіршіліктің мәнін, дүниенің сәнін төрттағандап, 

ұстап тұрған ең ұлы   принцип. Шынын айтқанда, жеке-дара принцип қана емес, 

заңның да, адамның да құдіретін танытатын ең ұлы күш. Өйткені, адамгершілікке 

негізделген жерде не нәрсеге де құдірет даритыны мәлім»[7, 24], - деп анықтама 

берген ұғымға Шерхан Мұртаза да барынша адал болды. 

«Адамды адам ететін, сірә, қайырым мен мейірім. Адам баласының 

өмірін берекелі, мағыналы, бақытты ету жолында күрескен ұлы 

революционерлердің іс-әрекетінде, ең алдымен, қайырымдылық, жанашырлық 

сезім жетекші рөл атқарған шығар.Ізгілік бар жерде зұлымдық ториды. 

Періште жүрген жерге ібіліс құмар. 

Тіршілікті тірілтіп тұрған – мейірімділік. 

Адам шіркін мейірімге зәру. Дүниедегі небір қатыгездік, қаныпезер тас 

жүрек мейірімсіздік сол ана сүтімен қоса мейірлі шуақ, жылы сезім 

жетіспегендіктен шығатын шығар»[6, 226], - деп бүгінгі күннің басты мәселесіне 

айналып отырған отбасылық тәрбие туралы кеңінен толғанады.  

Ш. Мұртаза нақыл сөздерінің көбісі дерлік – ұлттық мәселелерге 

арналғандығын айтып өттік. Оның ішінде ұлттық рухта тәрбиелеу мәселесіне 

ерекше тоқталады: 

«Әуелгі тәрбиенің анасы – бесік, - дей келе, бесік жырын естіп өспеген 

баланың тәрбиесі де дұрыс болмайтыны, бесік жырын айта алмаған ананың 

баланы дұрыс тәрбиелей алмайтындығын айтады. Жүрегі елжіремейтіндерден 

қорқу керек», - деп түйеді.  

Нақыл сөздерін талдап отырып, Шерхан Мұртазаның – үлкен философ 

екендігін бағамдауға болады. Жас кезінен-ақ көп қиыншылықты басынан кешірген, 

әкесіз өскен жазушы өзінің түйгендері  бойынша өмірдің түрлі қиындықтары мен 

күрделі мәселелерін баяндайды. Бірқатарына тоқтала кетейік:  

Өмір деген алысу, еркелетпес сипап ол 

Бұл ғұмырда бәрі де өлшеулі. 

Құдайға сыйынған құстай ұшады, Адамға сыйынған мұрттай ұшады. 

Бұл өмірде ештеңе де мәңгі емес, бір Алладан басқа мәңгі ешнәрсе жоқ. 

Шаңырақ болмай, шарана да болмайды. 

Адамда бәрі де бар болуы мүмкін. Әйтеуір бірдеңе жетпей тұрады.  

Уақыт деген мәңгілік.  

Жер – адамзаттың анасы. 

Небір дерттің бәрін жазатын ұлы уақыт екен [6,227-229]. 

Ал, нақыл сөздерінің енді бірқатарлары ізгілікті, адамгершілікті, 

жамандықтан жиреніп, жақсылыққа ұмтылуды дәріптеуге арналған. Шерхан 

ата былай дейді 

Кедейді бай ету – сауап. 

Қайыр берген қол бата берген ауыздан артық. 

Кедей бай, бай Құдай болсам дейді. Нысапсыздық өте жаман. 

Дүниенің дүние болып дөңгеленіп тұруы – қанағатта. Бірақ, көп адамдар 

қанағатты білмейді[6, 250]. 

Шерхан Мұртаза нақыл сөздері бұл өмірдегі адамның жетістіктері 

әсіресе, адамның қабілетіне, біліміне байланысты екендігіне арналады. «Егерде 

әркім өз қабілетіне қарай,  аянбай еңбек етсе – қоғам, сөз жоқ, қазіргіден де гөрі 

әлдеқайда пәрменді, қуатты, дәулетті бола түспек. 

Әркім өзінің қабілетіне, біліміне, ой-өрісіне, шама-шарқына қарай 

орында отырса, сол жұмысын адал атқарса – көп қазынаның көзі сонда 

жатыр»[6, 223], - деп тұжырымдайды.  

Зау тұлға Шерхан Мұртазаның тәрбиелік тұжырымдарының  орталық 

түсініктерінің бірі – имандылық.  Сөздіктерде бұл ұғымға мынадай анықтама 

беріледі: «Имандылық – адамның қоғамдағы, күнделікті өмірдегі іс-әрекеттерін 

белгілі-бір қалыпқа түсіретін ішкі рухани реттеуіш қадыр-қасиет, адам 

бойындағы адамгершілік, ізгілік, кісілік белгісі. Мұсылмандық дүниетаным 

бойынша иман иманнан пайда болады. Ал иман – жүректегі нұр, нұрдың 

сыртқы болмысы, яғни, имандылық – Алла тағалаға иман еткен адамға бітетін 

көркем мінез» [8, 210].  

Бүгінгі қоғамда «Иман» - жүйелі этикалық ұстаным болып саналады. 

Демек, қайсыбір рухани ұғымдардың талдану негізі – имандылыққа барып 

тіреледі екен. Оны былайша қысқаша түсіндіріп бере аламыз: «Иман – ділімізде 

тарихи қалыптасқан, жалпы адамгершілік қағидаттарының концептуалды 

атауы ретінде сақталып  келе жатқан ислам дінімен сабақтасқан императив». 

Қазірде халқымызда, ұлттық моральға қатысты «Иманды», «Иман жүзді», 

«Имани гүл» т.б. жағымды ұғымдар бар.  

Иманы бар адамның адамдық сапалары бар, ал жоқ адам ол жақсы адам 

бола алмайды. Тіпті, имандылық параметрі тек адам баласына ғана емес, 

хайуанаттармен  де салыстырылып барып айтылады. Иманы жоқ адам 

хайуаннан да төмен, өйткені, хайуанаттарға иманды болу бұйырмаған, ал 

адамзат баласына ол тумысынан тағайындалған, сондықтан иманды болу – 

парыз. Яғни, адам болудың адамдық болмысы осы иманға тікелей байланысты 

деген тұжырым жатқандығын аңғарамыз. Кейіннен, қазақ қоғамында иманды 

болу ұғымы өзінің  арнасын кеңейтіп, жалпы адамгершілік деген сияқты 

түсінікке қарай ойысқан еді [9, 46].    

Шерхан Мұртаза бұл турасында: 

«Біреулерге Құдай бәрін береді.  

Байлық та бар, алтын, гауһар, інжу-маржан – бәрі бар. Төрт құбыласы 

сай.  

Бірақ Иман жоқ.  

Ең сорлы адам сол. 

Бір кем дүние»[10, 13], - деп толғанады. Иманды дүниенің байлығымен 

пара-пар санайды. 

Имандылық туралы тұжырымдарының негізі – бір Жаратушыға сену, соның 

құдіреті болып табылады. «Бақ пен сордың арасы – бір-ақ қадам. Үстіңгі ерніңмен 

көк тіреп, астыңғы ерніңмен жер тіреп, шылымыңды күннің көзінен тұтатып алсаң 

да масаттанба! Сәл сәттен кейін не боларың Құдіреттің қолында», - дейді. 

Бұдан жазушының адамшылық, діни көзқарастарының барлығы түркілік 

дүниетанымнан бастау алып жатқандығын, өзінің алдындағы арналы рухани 

бастаулармен сабақтасып жататындығын аңғарамыз.  

Нәтижелер. Мақала жазу барысында  Ш.Мұртаза нақыл сөздерінің 

біршамасы еңбек етуге, адал мал табуға, үнемі қанағатшыл болуға, туған ел мен 

жерді қадірлеуге, адамшылықтан аттамауға, ешқашан асып-таспауға 

үгіттейтіндігін аңғардық. Нақыл сөздерінің қай-қайсысын алмайық, ұлттық 

сипаты жан-жақты болып келеді және ұлттық тәрбиемен қаруландырудың 

басты элементі деген тұжырымға келдік.  

Қорытынды. Ендігі кезекте, Шерхан Мұртаза секілді жұлдызы нұрлы 

суреткердің тарихи тұғырын қай бағытта биіктетету керек деген мәселе өзекті 

болып отыр.  

Бауыржандай батыр шыққан киелі Мыңбұлақтан нәр алып, ұшса – сұңқар, 

шапса – тұлпар болған Шерағаның кісілік келбеті, сұсты жүзі, бүкіл болмысы мен 

шығармашылығының ой-өзегіне айналған ұлтына деген кіршіксіз махаббаты, 

қайраткерлік бейнесі, журналистік жолы – санаулы ғылыми-зерттеу 

жұмыстарының нысанына, жүрекжарды мақалаларға,  ағалық-інілік лебізге толы 

толғаныстарға арқау болуда. Ұзақ жылдар жанында жүрген әріптес інілері Әділ 

Дүйсенбектің «Менің Шерағам» кітабы, Сайлаубек Жұмабектің «Жұлдызы нұрлы 

суреткер» роман-монологы, Дүйсенбек Айбековтің «Қазақтың Шерағасы» атты 

естелік кітабы мен Тұрлыбек Мәмесейіттің «Шерхан Мұртаза» атты 

ғұмырбаяндық зерттеулерінде  Шераға болмысы сан қырынан қарастырылып, 

адамдық тұлғасы жан-жақты  талданады. Филология ғылымдарының докторы М. 

Көпбаева «Шерхан Мұртаза шығармашылығындағы көркемдік таным және 

авторлық концепция» тақырыбында докторлық жұмысын қорғаса, филология 

ғылымдарының кандидаты Л.Т. Мақұлова көркем прозадағы автор бейнесінің 

тілдік құрылымын жазушының шығармашылығы негізінде қарастырды. Ал, оқыту 

мәселесіне байланысты ешқандай қарастырылмай келеді деп нақты айта аламыз.  

Осы орайда, Шерхан Мұртаза шығармашылығын ұлттық білім беру мен 

тәрбие ісінде қолданудың маңыздылығы айқындалады. Ұлттық тәрбие беруде 

Шерхан Мұртазадай кесек тұлғаның шығармашылығын қолданудың аса 

қажеттілігі тұжырымдалды. Демек, Шерхан Мұртазаны зерттеу арқылы 

адамзат үшін өте қажетті құндылықтар әлемі жаңаша сипат иеленетіні даусыз. 

Өзінің  «Тәуелсіздік біреу» атты мақаласында бәріміз соған тіреу болуға 

жараймыз ба деген сұраққа жауап іздеп, «Тәуелсіздік біреу. Ол біз сияқты, 

қазақ сияқты халыққа жүздеген жылдардан кейін ғана келіп жеткен. Алланың 

ақ нұры. Оған адал ниетті адамдар бәріміз тіреу болсақ қана заман түзелер.  

Тәуелсіздіктің жолы қатты, дәмі тәтті. Қиыншылық жолын қиялап өтіп, 

жайдарман жерге де жетерміз. Әйтеуір бір Құдірет әдейі қиянкескі 

қиыншылық кездестіретін көрінеді ғой. Баяғы Аюб пайғамбарды сынағаны 

сияқты. Ақыры Аюб барлық сынға шыдап, Құдайдың мейіріне бөленген дейді. 

Біз не көрсек те Көк туымыз қолымыздан түспесе екен. Көк тудан 

ажыраған күні тағы да тулақ боласың. 

Тәуелсіздік – жаңа шығып келе жатқан Күн. Елдің емес, жас мемлекеттің 

емес, өз қарақан басының қамын ойлаған жемқорлар, парақорлар, Қазақстан 

байлығын талан-таражға салған сатқындар! Жаңа шығып келе жатқан Күнді 

көлегейлеп, бұлтпен бүркемелеп, тұмшаламаңдар. Тәуелсіздік таңы атты. 

Құтты болсын. Басымызға құт қонсын. Сол құт құсын үркітіп, ұшырып 

алмайық [4, 52], - деп тебіренеді. 

Қорыта айтқанда, Шерхан Мұртазаның нақыл сөздері  ұлттық пәлсапалық 

шығармалар секілді өмір сүру философиясын қозғайды.  Зерттеуші 

Ж. Балтоғаеваның пікірін келтірсек: «Әр  халықтың  ежелден  қалыптасқан  рухани  

әлемінің  басты  арнасы болып келе жатқан бұл тақырыптың − әр ұлтта түп негізден 

өрбіген өзіне тән сарыны мен сипаты, яғни ерекшелігі бар» [11, 32]. Олай болса, таза 

қазақы ұғым мен ұлттық жүйеде тұжырымдалған  Ш.Мұртаза нақыл сөздері – 

өмірлік құндылықтар мен өмір сүрудің өзіндік энциклопедиясы.  

Ендеше, жас ұрпақтың бойында ұлттық рухты қалыптастыру, рухани-

адамгершілік мәдениетке тәрбиелеудегі бұрыннан қолданылып келген әдістері мен 

тәсілдері қазіргі талаптарға жауап бере алмайтыны айқындалған қазіргі қоғамда 

Шерхан Мұртаза шығармашылығы тәуелсіздігімізді баянды, болашығымызды 

жарқын ететін ұрпақ тәрбиесінде алтын шамшырақ болатыны даусыз.  

КРЫЛАТЫЕ ВЫРАЖЕНИЯ ШЕРХАНА МУРТАЗЫ: НАЦИОНАЛЬНЫЙ 

ХАРАКТЕР И ОСОБЕННОСТИ ИХ ПОДАЧИ 

 

Аннотация. Подача идей коротко и лаконично требует большого мастерс-

тва. С этой точки зрения Шерхан Муртаза представляется как крупная личность.  

В формировании его как личности отмечаются его начинания, 

пропитанные духовностью, воспитательные идеи, содержательность его таланта 

как народного писателя. Все это не только в художественных произведениях, а и 

в его личных размышлениях, которые имеются в рукописях. Он обогатил 

крылатые выражения, основу которых создал Абай, пропитав народной 

мудростью, умело использовав их при решении общечеловеских проблем. 

В данной статье рассматривается важность изучения национального 

характера крылатых выражений народного писателя Шерхана Муртазы и 

показаны особенности подачи его мысли и педагогических взглядов. Наряду с 

этим прослеживается взаимосвязь с исламской теологией, переплетение с 

эстетикой, свободная подача системы казахских этических понятий, 

перемежаясь с корнями национального мировозрения ранее, размышления о 

нравственности через свой жизненный опыт и их взаимосвязанность, а также 

через актуальные воспитательные ценности современности и другие. 

Творчество и наравне с этим самоотверженность, патриотизм Шерхана 

Муртазы подтверждаются через различные духовные основы его крылатых 

выражений, имеющих значение в национальном воспитании. 

Научно обосновано частое применение некоторых басен и крылатых 

выражений среди народа, которые стали своего рода афоризмами, имеющими 

значение в национальных вопросах. 

Ключевые слова: Шерхан Муртаза, национальные ценности, крылатые 

выражения, литература, национальное воспитание, нравственность. 

WINGED EXPRESSIONS OF SHERKHAN MURTAZA: NATIONAL 

CHARACTER AND FEATURES OF THEIR PRESENTATION 
 

Annotation. It takes a lot of skill to express each thought in a small and 

concise way. In this context, it is estimated that Sherkhan Murtaza is a great person. 

The harmony of spiritual origins, teaching ideas and substantive individuality as a 

folk writer can be clearly seen not only in the artistic works of Sherkhan Murtaza, but 

also in his own reflections written in different years. Founded the collection of 

proverbs by Great Abay was enriched by him in his own way, deeply imbued with 

folk wisdom, and successfully use them to raise folk problems. In this article, the 

importance of studying the national character of the sayings of the folk writer 

Sherkhan Murtaza is considered, and the features of the original transmission of 

thinking and teaching views are shown. In particular, the importance of the sayings 

of Sherkhan Murtaza, who has become a national sympathizer along with writing 

and acting has been demonstrated on various spiritual grounds in National 

Education.  It is scientifically substantiated that some of the proverbs and sayings 

were often used among the people and became a kind of aphorism in relation to the 

most important national issues in it. 

Key words: Sherkhan Murtaza, national values, popular expressions, 

literature, national education, morality. 

